
Om denne boka

Julie Dalgård har alltid hatt eit nært forhold til veslebroren. I alle år har Julie og Lasse dratt ut på ekspedisjonar, eit fellesskap med fantasifull leik og røff humor. Lasse var to år då dei mista mora, Julie var tretten og uvillig til å ta morsrolla. Ho ber på ei skuldkjensle for at ho valde sitt eige ungdomsliv og reiste frå veslebroren. Og når Lasse får ein alvorleg kreftdiagnose, blir Julie fanga av tanken om å ta han med tilbake til barndomstraktene for å vekke kamplysta.

Englestien er ein roman om ei søster og ein bror som trassar ein dødsdom og legg ut på ei vandring i landskapet frå barndommen. For ein gongs skuld skal ho ikkje reise frå han. Lasse, derimot, prøver å få Julie til å gi slepp, for denne gongen er det han som må reise frå henne.

Dette er ein frittståande oppfølgjar til Paradishagen.

Til Tove, Anita og Beate


I


Der i solkråa,
der ein er fødd,
det er dropane her ein skulle
speglast i, og få på leppene,
skire frå snøkanten og
rett i hjartet.

(…)

I sin barndoms solkrå
sit ein når det roper.

(Tarjei Vesaas)

Eg hadde gått i fleire dagar og kjent kriblinga. Nå kom han gåande langs vegen. Under den rosa nylonblusa hadde eg den nye behåen med bomullsdottar i. Det var den einaste finblusa eg hadde, ho såg ut som silke. Og så hang du der i armane mine og sikla ein stor, mørk flekk over behåen. Eg dukka ned bak hekken. Eg kunne ikkje la Ola Rud sjå meg slik. For alt eg visste, kunne han sjå bomulla eg hadde stappa inn over speilegga mine. Våt nylon blir helvetes gjennomsiktig.

Ola gjekk i klassa over, han var center half, hjulbeint og med slentrande ganglag. Han var lett å kjenne der han kom gåande. Den svarte skinnjakka fekk han til å sjå vaksen ut, og dagen før hadde eg sendt han ein lapp. Det var første gongen eg hadde spurt nokon. Klassevenninnene hadde erfaring og visste nøyaktig kva som burde stå. Vil du ha meg? Solveig Randen hadde nettopp fått ein lapp tilbake frå Nils Øvre. Nei, eg har Anna. Solveig trekte på skuldrene og skreiv ein ny lapp.

Ja, eg veit eg pratar meg bort. Men det var dette eg var opptatt av, ville vere opptatt av.

Eg ville ikkje vaske bleier, tenke på mor på sjukehuset.

Eg unngjekk far.

Det var verre å unngå deg. Du fylte huset, ein stabbande eittåring. Alltid så rabiat glad. Og forbanna klengete. Du fekk tenner og sikla. Du hadde inga aning om det som skjedde.

Denne dagen skulle mor kome heim på permisjon. Vi gjekk litt rundt kvarandre, huset måtte skine. Vi barna skulle skine. Vi klarer oss fint, mor. Alle andre dagar handla om det vanlege i kvardagen, at alt måtte skje som normalt. Tre skolebarn som skulle på kvar sin skole, du som skulle til naboen, far på jobb. Krangel om kven som skulle først på badet. Bjørn gjekk på framhaldsskolen og meinte han hadde førsteretten, eg måtte stelle deg og utfordra rangordninga. Sjur hamna midt imellom og kom ikkje til orde. Han måtte lære seg å lage matpakka sjølv, finne riktig stillongs og skifte underbukse. Han gjekk i tredje klasse. Far, du har gløymt å barbere deg! Kan du følgje Lasse, Bjørn? Ekstra bleie i sekken. Sjur må ha nye sko. Og Bjørn som alltid terga meg. Jøss, har du fått puppar.

Så kom denne dagen da til og med Bjørn heldt kjeft med ertinga si. Sjur hadde rydda leikesakene sine ut av stua. Du derimot rasa rundt som alltid og såg på oss med spørjande blikk. Skulle vi ikkje leike? Du forstod ikkje. Nå kjem snart mor. Det forstod du heller ikkje. Du sa Pa for far og Lulle for Julie, men hadde ennå ingen ord for mor.

Eg vasskjemde luggen til Sjur og sjekka om det var brødsmular på kjøkkenbenken. Alt måtte vere slik mor likte å ha det. Eg la dei siste ansjosane i skrå pyntestrimlar over eggeskivene og såg meg rundt i stua på jakt etter uorden. Plantene! Dei hang med nebbet, eg hadde gløymt å vatne. Eg pøste på og ruska vekk visne blad og blomar.

Så sat vi der. Sjur med eit stivt blikk på eit uopna Donald, Bjørn framoverbøygd med albogane på kneet og benda på ein binders. Du la deg på golvet og sovna. Vi sat der i ei lukt av grønsåpe og egg med ansjos. Da den gule 12M-en dukka opp over bakkekanten, visste vi ikkje om vi burde storme ut. Vi ventar her, sa Bjørn med kommandostemma si og nikka ned mot deg som sov på golvet. Eg såg far hjelpe mor ut av bilen og kom til å tenke på skohaugen i gangen, vi hadde gløymt å rydde skoa.

Mor gjekk sakte og stivt, støtta seg til far. Ho hadde krympa og såg ut som eit svart-kvitt-bilde. Sola kom fram og skein på blanke felt i det før så tjukke håret.

Du vakna da ho kom inn, og krabba bort til meg, snudde bleiebaken opp i vêret og reiste deg på føtene. Mor retta ut armane mot deg. Du putta to fingrar i munnen og tok tak i meg. Lasse min! Mor gjekk nærmare. Lasse, Lasseliten min. Du såg på henne med store auge, så sleppte du handa mi og smilte. Mor bøygde seg over deg, omslutta deg. Og akkurat da såg ho ut som før.

• • •

Orda har runne ut av henne, nå trillar dei bort i ein krok. Ho blir taus. Sollyset får rommet til å kjennast som ein kald kniv. Dei pastellfarga gardinene er falma og heng på skeive, det einaste med farge bortsett frå den blå kjortelen. Lasse er dytta ned i ei seng som er for lita.

Julie stryk han over handa og vil bøye seg fram til ein klem, men tar seg i det. Ved veggen står ein stol i lys bjørk med oransje og lilla trekk. Stolen må ha overlevd sytti talet og er frå tida før dei aztekmønstra gardinene. Kanskje var det også på syttitalet at noko rann ned frå trekket og laga eit spor på det eine stolbeinet. Ho løftar stolen bort til senga og set seg ytst på setet. Ho blir sittande med eit fast grep i handa hans.

Bryna ser mørkare ut enn før, nesten svarte mot den lyse huda. Desse bryna skal flakse muntert saman med ein kneggande latter, dei skal ikkje henge der som ein tverr strek. Nå ser dei blå auga rett på henne med eit forskande blikk.

– Og kva skjedde med Ola Rud?

– Det viste seg at det var han Solveig hadde skrive til. Det blei henne og ikkje meg.

Det glimtar av noko. Han dreg til seg handa, rettar seg opp på puta. Det står Ullevål sjukehus i nesten utvaska bokstavar på pysjamaslomma.

– Og eg? Fekk eg straff for å ha sikla på deg?

– Du fekk vel aldri straff. Vi kalla deg Muntrasjonsrådet.

– Det er det slutt på.

– Du ser da pigg ut.

Nå fyk bryna opp. Ho høyrer at orda er pakka inn i ein lyd av noko nytt. Røysta hennar er som lukta i rommet. Det heftar noko ubestemt ved det som skal vere klinisk reint.

Ho har ein hesteflokk i bringa. All annan lyd er utestengt. Rommet er kopla frå jordkloden, dei går i fri bane rundt jorda. Ho knip seg i hudfolden mellom tommel og peikefinger, borar neglene i hud, rettar seg opp på stolen, men det hjelper ikkje. Vi kallar opp vårt gamle liv. Over! Ver vennleg og svar, gi lyd. Over!

Han ser opp i taket nå. Blikket er flatt, og det kvite i auga er raudsprengt. Hårbotnen er blank, og den blonde hårstubben ser bleikt ut. Han kan da ikkje vere i ferd med å bli grå. Ein blir ikkje grå over natta. Jau, far blei grå over natta.

Ho reiser seg opp frå stolen, det skrapar iltert. Rettar litt på den skeive gardina, ser ut.

Der ute er det sommarsol. Det er fargeklattar på plenane der nede. Ho veit kva det er. Menneska slangar seg på graset og grillar, ler og drikk øl. Ho gjekk forbi sommaren på veg hit. Lykke, hadde ho tenkt. Av gammal vane hadde ho løfta fingrane til ein firkant, sett filmscener.

Trekronene utanfor glaset er tette og mørkegrøne. Ho ser ned og får auge på Nordre gravlund.

• • •

Det er eit flimmer under augelokka hans. Kanskje har han sovna. Ho bestemmer seg likevel for å sitte ei stund til.

– Når var det eg begynte å seie mor?

Stemma høyrest framand ut, han har ikkje opna auga.

– Det må ha vore rett etter at ho kom heim og likna seg sjølv igjen. Alt var som blankpussa den hausten. Vi gjekk tur, og eg syntest alt var blitt til gull. Livet var som sollys gjennom eit hausttre. Familien var som før, og du fekk oss til å le. Mor lo slik vi aldri hadde høyrt henne le. Du var som limt i armane hennar, og lattertrillene kom tostemt. Ho fekk tilbake Ingrid Bergman-smilet og farga håret. Eg kan ikkje vere gråhåra når han er så liten, sa ho. Folk kan kome til å tru at eg er bestemora. Turane gjorde henne frisk i kinna, ho såg yngre og yngre ut. Er det storesøster di, spurte ei jente i klassa ein dag vi var ute og trilla. Da kasta mor på det nyfarga håret og såg fornøgd ut. Eg dytta framleis bomull i behåen og prøvde å sjå eldre ut. Og du var slik du alltid er. Dum og glad.

Han dreg opp eine munnvika.

– Nå er eg berre det første.

Det einaste som er, er lyd av pust. Orda er borte.

• • •

Ved heisen står det ein yuccapalme. Julie kan ikkje la vere å seie eit lågt hei og kjenne med ein finger ned gjennom laget av lecakuler. Jorda er ein tanke tørr.

– Det kjem til å gå fint, seier ho til planta, – Lasse er laga av det rette stoffet, han kan gå på vatnet, og han har fått den beste kirurgen.

Hårstubben er borte, skallen er blank og gjort klar. Hovudet på puta er som ein kvitskura stein i elvekanten. Vinsterelva ved Roven, der samla dei runde steinane seg. Steinar som kunne lage jettegryter. Hårvikene er ein skugge, og i panna ser rynkene ut til å vere markerte med blyant. Profilen og bryna er meisla ut av den runde steinen. Han ligg og ser på henne med eit blikk som ser ut til å treffe veggen bak.

– Når du kjem til skiltet der det står Englestien, må du nesten le, seier ho. – Det står der som fortapt og ser ut til å love noko som ikkje finst. Englestien! Den var jammen god. Her var det litt av eit himmelsvev, ja. Det ser ut som den skakke pila peiker inn i mørkaste skogen. Grantrea står tunge og molefonkne, det er mørke midt på dagen, og det mest fornuftige er å plante blikket ned i bakken. Stien ser ut som ein leivning frå den tida ein kjørte med hest og kjerre. Barnålene har gjort han mjuk, og innimellom er det mose på stein. Små linnea står og blunkar, men fleire lyspunkt ser du ikkje med det same. Ein tur i granskogen burde ikkje få namnet Englestien, ville du ha tenkt. Men når du først har gått stien, veit du betre. Da ler du høgt, nå kjem den beste biten av turen. Over kammen der borte kjem dumpane som får det til å kile i magen vinterstid, og over bratta utsynet som får deg til å tenke Ivar Aasen, Henrik Ibsen, Vinje og Bjørnson. Når du kjem ut av granskogen og bjørketrea tar over og blir til luftig småskog, når det blir meir berg å gå på enn mjuk mose, da skjer det noko mystisk. Der borte i synsranda stig det opp ei fjellrekke som kvite mjølketenner, og dalen under forandrar seg og blir uviktig. Du ser Arktis i nord, Antarktis i sør og ei rad nunatakar imellom. Du ser kloden, livet, og du blir lett som ei fjør.

Det var hit mor ville. Her blir føtene vektlause, sa ho. Vi var så glade for å sjå henne slik. Vi sprang som kalvar rundt henne.

– Ikkje eg, vel?

– Jau, du òg. Stabba rundt og datt, tung i bleiebaken og med kosejakka i handa.

– Eg kan ikkje hugse nokon Englesti.

– Du gjekk der på ski også, eit par år seinare. Du hadde ikkje lært å bremse og klarte ingen av svingane. Du var litt av eit syn.

– Nei, det hugsar eg ikkje.

– Du var minst fem år, litt må du hugse.

Det skjer ingenting med blikket hans, han vrir hovudet til eit nei.

– Har ingen minne om Englestien.

Ho vil hente han frå dette tomrommet, lokke fram latter i stemma. Det er ei nyve opp frå naserota som ho ikkje har sett før. Det er lenge sidan han hadde runde bollekinn, nå er ansiktet smalt. Huda er nesten gjennomsiktig inn til panne og kinnbein. Han er glattbarbert, og ho ser at det ikkje kan vere sant det dokter Frøym påstår, at det veks der inne, ein byll som kan drepe. Han har ein vakkert forma hovudskalle utan utskot. Han har hattenummer 58, som alle menn i familien, som brørne Bjørn og Sjur, som far, som onkel Lars. Hugs du er ein Dalgård, vil ho seie. Søskena Dalgård klarer seg. Vi er store og sterke, dei klarer ikkje ta oss. Vi mot resten, kom igjen. Du har dette store hovudet med høge kinnbein som vi alle har, lange, sterke bein. Vi spring! Vi skal klare oss. Du er gullungen, du klarer alt!

Ho tar tak i handa hans, vil bøye seg fram til ein klem, men tar seg i det, han har kanskje vondt. Det må vere eit press i skallen. Kanskje er ei side av hovudet verre enn den andre.

– Bjørn og Sjur …, seier ho, men han skjer inn.

– Eg veit. Dette klarer du, Lasse.

Han hermar karslege stemmer. Blikket flyttar seg frå veggen, det blå i auga er ei flate ho ikkje kan lese. Dei har mista språket, og ho vil ha det tilbake. Det var som med orda ho nå måtte dele med Bjørn og Sjur over telefon, det blei russisk, kinesisk, arabisk, dei fann ikkje fram til orda lenger. Som om dei måtte lære å snakke på nytt. Ho vil ikkje ha dette nye språket, ho vil ha det gamle. Dalgårdspråket er ein vennskapleg fektekamp. Utfall og latter, finter. Snart skal brørne kome leande inn døra, og dei skal vere der dei alle høyrer heime. I sitt eige språk. Dette språket som kan knekke alle hindringar i livet.

– Bjørn er på Svalbard, Sjur kjem i morgon, seier ho tafatt.

Han svarer ikkje. Det er ei kvitkalka stille som får henne til å ønske at verda må trenge seg inn i dette rommet, kome med eit jordskjelv, ein Irak-krig, Afghanistan, kome med kva som helst og rive med seg menneska som sit her inne og ikkje veit kva dei skal seie til kvarandre. Kanskje ser hennar eige blikk like hjelpelaust og flatt ut.

Det går timar, dagar, eit par tusenår utan at ho kan våge fleire ord. Ho ser på han og spolar gjennom sine vante bilde av robuste Lasse. Ein glad førtiåring som i grunnen ikkje har forandra seg. Han er den same som på bildet ho har hengande i gangen. Slik har ho alltid sett han. Lys blondt hår, uryddig og strittande etter ei soveposenatt. Han er tretten år og står framfor teltet og balanserer ein sotete kaffikjele på ein pinne. Det er eit bilde som burde hatt eit lydspor med kneggelatter. Snedig, søster, snedig! Dæven. Først elitesoldat, så vellykka i sivil jobb. Lasse er lyden av glad plystring, vulkanutbrot av latter. Livet er ei konfektøskje. Eller er det ho som ikkje har sett han tydeleg som vaksen? Den plutselege kjensla nå av eit granskande blikk. Noko svart og stingande. Eit hol ho vil tette att.

Hei, du er sola, kom med dine heimelaga fløytetonar! ville ho minne han om. Har alltid ønskt meg di evne til å gå plystrande gjennom livet. Kom igjen, Lasse!

Dette er ein avgrunn, får ho lyst til å seie. Avgrunn!

Så slår det henne at Lasse aldri ville ha brukt det ordet. Om ei fjellkløft kanskje, men ikkje elles.

– Går det bra med filmen? seier Lasse.

Det er noko tvingande i blikket. Ho rykker til.

– Takk, fint. Bra.

Ho hakkar ut orda. Han ser på henne og løftar augebryna på sin gamle ironiske måte, jaså? seier auga. Finst det ingen kvardag?

Ho hakkar vidare.

– Eg har skaffa meg frie taumar.

– Slik at du kan sitte her og glo på stakkars meg?

Det er ingen latter, det er trass i stemma, kanskje sinne. Det får hjartet hennar til å hamre.

– Eg kan gå.

Ho slår ut med hendene. Rommet blir fylt med hamringa i bringa. Ho grip seg i å ønske at det måtte stå eit gammalt veggur her, med djupe tikk-takk og klangfulle slag for halvtime og time. Ein pendel å sjå på, her finst tid.

Han svarer ikkje, flyttar blikket opp i taket. Og i sekundet før han lèt augelokka stenge henne ute, ser ho inn i noko som får henne til å gispe etter luft.

– Har du fått vite noko meir?

Stemma er graut, punktert strupe. Eit stort og brølande nei kjem opp frå magen. Det flagrar gjennom henne og får henne til å minnast lukta av sardinar på egg, ho hadde brukt loff og laga snittar. Denne lukta som blanda seg med grønsåpe. Det måtte vere nyvaska da mor kom heim. Og det er så kort tid sidan.

Ho vil nå fram til han, men veit ikkje kva ho skal seie. Kva kan ein seie når ein ikkje lenger kan finne tonen. Ho skvett av stemma som har klang av metall.

– Svulsten er stor som ein appelsin og ligg vanskeleg til.

– Og legen, kva seier han?

– Han har sagt ja til å operere.

– Det betyr at det er håp.

– Det betyr at han skal bruke kniven på hjernen min, ja.

Nei, vil ho rope.

– Ja, seier ho, – du har fått landets beste kirurg. Dette går bra, Lasse.

Ho vil rope, skrike, men alt ho kan få til, er å knue sine eigne knokar.

– Dommen kjem ikkje før etter operasjonen. Dersom eg overlever at dei løftar på lokket.

Ho tar handa hans. Det er handa til ein toåring som ikkje vil sleppe henne. Nei, det er ho som ikkje vil sleppe. Eg slepper ikkje, denne gongen slepper eg ikkje, tenker ho.

– Har du vondt?

Han ser vekk. Ho bøyer seg over han, vil ha svar.

– Er det vondt i hovudet?

Han snur seg mot henne, blikket treffer henne. Igjen dette ukjente prosjektilet, det er ikkje Lasse-blikket. Han vil stenge henne ute, jage henne vekk.

– Herregud, søster, eg er lagt i bakken. Vondt er ikkje akkurat ordet.

– Eg kan gå.

Ho kjenner eit press bak augelokka. Vil reise seg, men kroppen er lam frå nakken og ned.

– Nei, ikkje gå, kviskrar Lasse. –Tenk om eg ikkje kjem tilbake.

• • •

Da toget seig med små sukk ut frå Lundeby stasjon, hadde tanken streifa henne som ein liten jubel. Tenk om eg ikkje kjem tilbake. Lasse løfta handa som for å vinke, men strauk seg i staden over auga. Faren stod som fastfrosen og med eit kilometerblikk. Så bøygde han seg ned og løfta opp Lasse. Før ho snudde seg vekk frå togglaset, rakk ho å sjå det lyse barnehovudet som la seg inn mot halsen til faren. Kroppen hans rista. Ho sette seg med eit kast i togsetet, bladde opp i siste nummer av Det Nye og blunka vekk det våte.

Byen, eg skal til byen. Eg skal til byen, for faen.

Ho hadde loge på alderen og skaffa seg sommarjobb, for første gong skulle ho til hovudstaden.

Livet skulle starte, det skulle ikkje stå og harke. Livet slik det såg ut for alle andre, livet slik ho hadde sett det på fjernsyn, livet i bladet ho hadde på fanget. Toget fekk opp ein betryggande fart, sett gjennom augevippene blei dalen til strekar som forsvann. Ho tok opp ein tyggegummi, og snart var det vekke, dette uklare i magen.

Ho hadde reist frå han. Ho har alltid reist frå han. Nå sit ho og ser på Lasse som har sovna, men ho ser ut av eit togglas og ser ein femåring. Eg reiste og eg reiste. Men eg klarte det likevel ikkje. Det skal heller ikkje skje nå. Ein som reiser, kjem alltid tilbake. Om litt vil han vakne, og da vil ho seie orda høgt. Du kjem tilbake. Ho vil stryke han på kinnet. Alt går bra. Du er stor og sterk, og dette klarer du fint. Ho tar jakkeermet og tørkar sine eigne kinn, gnir på dei våte flekkane på olabuksa.

– Så urettferdig er ikkje livet. Det kan ikkje vere så urettferdig.

Lasse rykker til, slår opp auga og ser på henne med smalt blikk.

– Kva sa du?

Ho må ha sagt orda høgt. Ho prøver å få dei neste orda ut med eit smil, munnvikene kjennest stive.

– Eg sa at det går bra. Du er i trygge hender. Dei opererer ikkje om dei er i tvil. Og overlege Frøym er den beste. Du har sjølv sagt det.

Han nikkar ikkje, ser berre på henne. Det blikket der er for stramt og mørkt, smil til meg. Ho grip seg i å ønske at han skal gråte, hulke mot skuldra hennar. Ho skulle halde han hardt inntil seg, gynge han, seie at så, så, alt blir bra! Slik ho hadde gjort da han var liten.

Når var det ho hadde slutta å trøste? Eller var det han som hadde slutta å gråte?

• • •

Eg ser meg ikkje tilbake. Det var det ho alltid sa. Eg ser framover. Ho har reist og reist og sett framover til neste prosjekt. Julie Dalgård, prisbelønt regissør, mest kjent for sine Afrika-filmar. Ho låser seg inn i leilegheita og slenger nøkkelen frå seg på bordet i gangen. Bildet av Lasse ler mot henne. Ho må sjå på det ein gong til. Er dette bildet sant? Den turglade Lasse er bildet ho har valt, skøyaren Lasse. I dag hadde ho sett noko som ikkje finst på dette bildet.

Det har hopa seg opp med aviser og vekemagasin, halvfulle koppar. Ho tar av seg sko og sokkar, nyt å kjenne det olja tregolvet under fotsolane. Den lyse leilegheita kan minne om eit atelier, eit par regissørstolar, skrivebord og sofa. Ho blir gåande fram og tilbake, ser at det kvervlar støvkorn i kveldssola.

Han må ikkje gi opp, han må ikkje sleppe taket.

Ho kjenner med fingrane over det høgre øret. Det er kjøresentralen for å styre føter og hender, og det er ikkje plass til ein appelsin der inne.

Ho granskar seg i spegelen og ser at det ikkje kan stemme. Står med begge hendene mot tinningen og bestemmer seg for at det er umuleg. Overlege Frøym må ha overdrive da han brukte ordet appelsin.

Det spreier seg ei lukt av nyvaska. Ho skrubbar benk og komfyr, pussar alle glasvindauge i skapa. Hentar ein gammal tannkost og spritar opp vaskevatnet med salmiakk, går ned på kne og gnikkar på dei mørke fugene mellom golvflisene. Ho set på Matteuspasjonen på full styrke og lèt musikken drive gjennom kroppen. Så kastar ho seg over bokhyllene med ein støvklut. Bøker er som periodar av livet. Dei har fått stå urørte. Nå ruskar ho i dei, veltar bøker ut av hyllene, støvet skal vekk. Det flyg små hybelkaninar frå bokryggane. Hukommelsen har sin eigen orden blant desse bøkene.

Julie Dalgård står det på nesten alle tittelark, av og til i pertentleg småjenteskrift. Ho har for vane å sette namn og årstal i alle sine bøker og putte avisutklipp eller små minneting inn mellom boksidene. Afrika-bøkene er samla for seg, mange med arr etter reising. Alle av André Brink og Nadine Gordimer, nesten alle av Doris Lessing og J.M. Coetzee. Ho stryk over ryggen på July’s People og ser at det stikk ut eit lyseblått papir med blått, raudt og kvitt i strekar. Eit norsk luftpostbrev frå Afrika-perioden, ho veit før ho dreg det ut, at det må ha barneskrift. Det er eit brev frå Lasse. Han har gløymt å skrive dato. Kjære Julie! Han må ha vore fjorten eller femten, ho var assistent på ein dokumentar om Nelson Mandela.

Lasse skreiv som han snakka, korte setningar med sprut av latter. Vi har det artig med revy. Blokkfløyta mi har heldigvis fått ein sprekk. Det er setningar han har visst ho ville le av. PS Hils Dave og løvene frå meg.

